Во джынйӧн Коми Республикаын йӧзлӧн уджтӧмалӧмыс чиніс 1,6 прӧчентӧдз.

Та йылысь юӧртіс Коми Республикаса йӧзӧс уджӧн могмӧдан веськӧдланінса начальник Сергей Козлов йӧзӧс уджӧн могмӧдан шӧринъясса директоръяскӧд селекторнӧй сӧвещание дырйи, кӧні видлалісны, кыдзи збыльмӧдсисны йӧзӧс уджӧн могмӧдан уджтасъяс кольӧм во джынйын.

2012 во сора тӧлысся 1 лун вылӧ учёт вылын сулалысь уджтӧмалысь гражданалӧн лыдыс чиніс 2257 морт вылӧ во заводитчӧм серти да ӧні учёт вылын сулалӧ 8485 морт.  Лӧддза-номъя тӧлысь пом вылӧ пасйӧма 1,6% уджтӧмалысь, мый 0,4% вылӧ этшаджык во заводитчӧм серти. Кыдзи пасйис С.Козлов, - татшӧм кадколастӧ бӧръя 3 воын тайӧ медбур лыдпасъяс. (2010 воын — 2,5%, 2011 — 1,9%).

Коми Республикаса йӧзӧс уджӧн могмӧдан ведомственнӧй торъя мога уджтас  (2012-2014 вояс)  збыльмӧдӧм вылӧ артыштӧма 708807, 2 сюрс шайт республиканскӧй сьӧмкудйысь. Первой во джынйын таысь видзӧма 46% сьӧм. Медшӧр петкӧдласыс — сійӧ, мый 2012 вося 6 тӧлысьӧн уджӧн могмӧдӧма 20600-ысь унджык мортӧс.

Сергей Козлов висьталіс и «Коми Республикаын уджтӧм вермытӧмъясӧс, вермытӧм челядьӧс быдтысь бать-мамӧс, уна челядя бать-мамӧс уджӧн могмӧдӧм (2012 во)» дінмуса уджтас збыльмӧдӧм йылысь. Сылӧн кывъяс серти, тайӧ плансӧ пӧртӧма олӧмӧ джынсьыс этшаджык. Сетӧма вермытӧмъяслы 23 уджалан места, вермытӧм челядьӧс быдтысь бать-мамлы 9 уджалан места, 10 уджалан места — уна челядя бать-мамлы.

«Кора видзӧдлыны муниципальнӧй шӧринъясса юрнуӧдысьяслы, мый уджӧн могмӧдан уджтасъяс отсӧгӧн миянлы колӧ оз сӧмын чинтыны Коми Республикаын уджтӧмалысьяслысь ӧтувъя лыдсӧ, но и уджавны торъя социальнӧй тӧдчанлуна группаяс серти, - висьталіс С.Козлов. - Селекторнӧй сӧвещание дырйи уджӧн могмӧдан шӧринъясса веськӧдлысьяслы тшӧктӧма воӧдчыны уджтасъяслӧн петкӧдласъясӧдз да колана ногӧн видзны та вылӧ сьӧм».

Уджӧн могмӧдан шӧринъяслы сідзжӧ вӧзйӧма отсавны лӧсьӧдны муниципалитетъяслы уджӧн могмӧдан мутасса уджтасъяс, котыртны каръясса да районъясса администрацияяс бердын органъяс, кутшӧмъяс кутасны отсасьны олысьяслы корсьны удж.

